
Eguberrietarako prest
Konturatzerako hemen dira Eguberriak. 
Batzuek hain gogoko, eta beste batzuek hain-
beste gorroto dituzten egunak. Goierri bizirik
mantentzeko hain beharrezkokoak diren he-
rrietako merkatariak prest daude kanpaina
bereziak prestatuta eta erakusleihoak apain-
apain jarrita.  Mari Domingi eta Olentzero ere

lanean ari dira gelditu ere egin gabe, goierrita-
rren kantuekin belarriak goxatu eta etxez
etxe banatzeko opariak prestatzen.
Datorren urtean ere elkarrekin izango ga-

relakoan, Eguberri on zoriontsuak eta Urte
Berri on opa dizue Goierriko Hitza-Goiberri-
ko lantaldeak.

Tokiko merkataritza, funtsezkoa
Negozio txikiak, funtsezkoak dira tokiko eko-
nomiarentzat. Horixe da Lazkao, Idiazabal,
Beasain eta Ordiziako udalek, Goiekik, eta Or-
dizian, Bareak, Lazkaon eta Idiazabalgo mer-
katari elkarteek osatzen duten Bidari lantal-
deak aldarrikatzen duena. «Goierriko tokiko
merkataritza funtsezkoa da eskualdeko eko-
nomiarentzat, enplegua sortu eta eskualdea-
ren garapenean aurrera egiteko nahitaezko
rol-a baitu. Goierriko biztanleentzat enple-
gua sortzeaz gain, eskualdeari nortasuna ere
ematen diote. Era berean, kalitatezko pro-
duktu eta zerbitzu ugari eskaintzen dituzte,
eskualdeko merkataritza sarea aberastuz».

Datu zehatzak ere eman ditu Bidarik: Goie-

rri behean 2.000 saltoki txiki inguru daude
eta guztira 5.200 lanpostu ugari sortzen di-
tuzte. Baina datu kezkagarri bat ere eman du:
2018tik 97 merkataritza establezimendu itxi
dira. Datu hori iraultzeko, ezinbestekoa da
goierritarren sentiberatzea eta erosketak he-
rrietako saltokietan egiteko konpromisoa
hartzea, herriak eta eskualdea bizirik man-
tentzeko.

Erosketa gehiago egiten den garaia izaten
da Eguberriena. Opariak direla, otorduak di-
rela, konpromisoak direla... Urrutira joan
gabe, eskaintza zabala dago, eta Goierriko
dendariek eta merkatari elkarteek ilusioz
prestatu dute Eguberrietako kanpaina.

Beasainen
Saltokietan dauden pertsonak «aurrera pau-
so bat eman», eta herriari eta herritarrei es-
kaintzen diotena balioan jarri nahi du Bareak
elkarteak Gabon giroko kanpainarekin. Ohi
bezala, erakusleiho lehiaketa antolatu du 
Beasaingo Udalarekin batera, Balu artistare-
kin egindako oihalezko poltsak oparituko di-
tuzte erosketak egiten dituztenen artean,
erosketa bonuak salgai jarri dituzte elkartea-
ren bulegoan (40 erosi eta 50 euro gastatu),
eta abenduaren 27an eta 28a (10:30-13:30 eta
17:00-20:00) txu txu trena ibiliko da kalez kale.

Legazpin
Gabonetako erakusleiho lehiaketa antolatu
du Ilintik ere. Herriko denda guztiek parte
hartzeko aukera izango dute. Erakusleihoak
abenduaren 11tik eta urtarrilaren 6ra arte
egongo dira muntatuta. Lau sari banatuko di-
tuzte; horietako bat, herritarrek emandako
botoekin erabakiko da.  Sariak abenduaren
20an jakinaraziko dira.
Bestalde, abenduaren 15era bitartean, toki-

ko merkataritzarekiko leialtasuna sarituko
dute, 2.000 euro sarietan banatuz. Abendua-
ren 15ean egingo da zozketa handia, Hegialde
auzoan egingo den festan. Bertaratzen dire-
nei, txokolate beroa banatuko diete. Ekitaldia
DJ batek girotuko du. 

Ordizian
Abenduan Ordiziako saltokietan erosten du-
ten pertsonen artean 10.000 bonboi banatu-
ko dituzte, horietako bi, urrezkoak izango
dira. Urrezko bonboia topatzen duten beze-
roek 500 euroko erosketa balea jasoko dute.
Bestetik, Gabonetako loteri dezimoen eta
otarren zozketak ere egingo dituzte, aben-
duaren 18tik22ra, 26tik 29ra eta urtarrilaren
2tik 4ra. «Egun bakoitzean otarra eta 20240
zenbakidun Gabonetako loteri dezimoak zoz-
ketatuko ditugu herrian kontsumitzen dute-
nen artean». Abenduaren 20an, kaleak alai-
tzen Burrunbazale txaranga ariko da. Azke-
nik, urtarrilaren 5ean, «sari potoloaren
zozketa» egingo dute: «2.000 euroko balioa
duen, eta Ordizian-en bulegoan ikusgai egon-
go den erakusleihoa zozketatuko dugu».

Urretxun eta Zumarragan
«Herrian erostearen magia» aldarrikatuko
dute. Urtarrilaren 5era bitartean, ekintza
ugari egingo dituzte. Dendako ateak lazo go-
rri handiarekin apainduko dituzte, erakus-
leihoak apaindu, erosketen truke Olentzero-
ren eta Mari Domingiren zakuaren zozketa-
rako boletoak banatu (hilaren 22an egingo da
zozketa), Areizaga Kalebarrenen tonbola bat
jarriko dute (abenduaren 15tik aurrera) eta
ostiral magikoak antolatuko dituzte. 

60 urteko ibilbide oparoa
Juan Mujikak eta Inaxita Lasak duela 60 urte
hasi zuten Mujika harategiaren ibilbidea, 
Ordiziako Buztuntza auzoan, gaur egun lan-
tegia edo obradorea  daukaten lokalean.
«Guardia Zibilen kuartela, eta atzean lau etxe,
beste bi Kikoneko parekoak... Besterik ez ze-
goen. Gero hasi ziren etxe gehiago egiten. 
Gerora Buztuntzan bost harategi izan ziren»,
gogoratu ditu hastapenak Inaxita Lasak.
«Bokaziozko harakina» zuen senarra. «18

urterako hiltegira joaten zen, bizikletarekin.
Ia Santa Marinan zegoen baserritik behera
jaitsi oinez, osabaren etxetik bizikleta hartu
eta lehenengo Beasaingo hiltegira eta gero
Joxe Etxezarretaren harategira joaten zen
ofizioa ikastera». Tolosako eta Donostiako bi
harategitan ibili ondoren, soldadutza bukatu
eta gero ireki zuten Buztuntzako harategia.
«Soldadutzatik etorritakoan aitak agindu
zion lagunduko ziola harategiarekin, baina
hilabetera hil zen. Lagun batek lagundu zion
harategia jartzeko lokala erosten. Lagun

onak izan ditugu beti inguruan.  Bi urtera ez-
kondu ginen, Juan 26 urterekin eta ni 24rekin.
9 hilabetera jaio zen seme zaharrena, Juan 
Ignazio», azpimarratu du Inaxitak.
Azokak erakarrita jende ugari ibiltzen zen

Ordiziako erdiguneko kaleetan. «Hogei bat
harategi egongo ziren Ordizian. Nire gizona
oso mugitu zen eta orduan Buztuntzatik he-
rri erdigunera joaten hasi zen asteazkenetan,
udalak Goen plazan jartzen zituen  etxoleta-
ra.... Asteazkenetan bakarrik irekitzen zituz-
ten». Bezero kopuru polita egin zuen eta Goe-
neko etxolak kendu egingo zituztela eta, gaur
egun  Kale Nagusian daukaten lokala erosi
zuten. «Ni Poligonokoan geratu nintzen eta
Juan, Kale Nagusikoan», dio Inaxitak.  

Hiru seme-alaba bide beretik
Gaur egun, Buztuntzako lokala odolkiak egi-
teko egokituta daukate. Ordiziako Kale Na-
gusiko harategiaren ardura Javik eta Maitek
daramate, eta Beasaingoarena (Joxe Etxeza-

Loinaz Agirre

rreta jubilatu zenean Juan Mujikak hartua),
Juan Ignaziok eta bere  emazteak, Elena Pere-
zek. «Ekintzailea, pauso bat aurretik joaten
zena, bisio handikoa, bere garairako oso au-
rreratua», deskribatu dute aita, gurasoek ha-
sitako bideari jarraipena eman dioten Juan
Ignazio, Maite eta Javi seme-alabek (bi seme-
alaba gehiago ere badituzte). «Negoziorako
begi ona izan zuen. Txerrikumerik jaten ez
zen garaian, Unanuatik (Nafarroa) ekartzen
zituen. Gabonetan ekartzen zituen».

Erreleboa, «natural»
Hiru seme-alaba zaharrenek adierazi dute-
nez, «natural» jarraitu dute harakin ofizioa.
Dena den, «gurasoak zerotik hasi ziren. Zor-
tea izan zuten, jende ona eduki zuten eta in-
guruan. Guk dena jarrita hartu dugu». Seme
zaharrena, Juan Ignazio 13 urterekin hasi zen
harategian ikasten. «Aita operatu zutenean
14-15 urte nituen eta amari laguntzeko adina
ikasteko eskatu zidan».  Soldadutzara joan ze-
nean, ondorengo biek, Maitek eta Javik hartu
zioten erreleboa. Juan Ignaziok 22-23 urtere-
kin eta Maite bi urte gutxiagorekin, hartu zu-

tenBeasaingo harategiaren ardura. «Bezero
oso onak ditugu. Buztuntzako itxiagatik Kale
Nagusira ere etortzen dira», nabarmendu
dute. Kale Nagusiko harategiak 40 urte egin-
go ditu datorren urtean eta Beasaingoak 38. 

Hirugarren belaunaldiaren jarraipena iza-
tea zail ikusten dute, oraingoz inori ez baitie
ogibidea erakutsi. «Lan gogorra da, baina oso
polita», aitortu dute. Gainera, «gure garaian
lagundu egiten zitzaigun, gaur egun oso zaila
dago», azpimarratu du Inaxitak. 

Odolkiei esker
Harategiaren hasierako urteetan «arnasa
hartzen» lagundu ziena, odolkia izan zen.
«Odolkiei esker atera ginen aurrera», gogora-
tu du Lasak. Odolkiekin «fama hartu» zuten
CAFeko ekonomatoan saltzen hasi zirenean.
«Ekonomatoko arduradunari gustatu egiten
zitzaizkion eta saltzera eramaten genituen.
Jende askok ez daki odolkiak egiteko denbora
behar dela. 16:00etan berri-berriak eramaten
zituzten kamioian eta hurrengo goizerako
gehiago eskatzen zizkiguten. Berriz ere gaue-
an egin beharrean geneukan. Baina burua or-
duantxe altxa genuen. Lan asko egin dugu».
Beste herri batzuetako harategietan ere sal-
tzen zituzten odolkiak. 

Gaur egun ere jarraitzen dute odolkiak egi-
ten, horretarako egokitutako lokala osasun
neurrietara eta makineriarekin egokituta.
Amak erakutsita bezala egiten dituzte orain-
dik ere odolkiak. «Ni begira egoten naiz. Goza-
tu egiten dut oraindik», aitortu du.

«Odolkiak egiten 
dituztenean ni 
begira egoten naiz. 
Gozatu egiten dut 
oraindik»
Inaxita Lasa
Mujika harategiko ama

Garai berrietara egokitutako 
eta pertsonalizatutako jantziak

Dena den, norberak eginez gero, nahi adina
kolore konbinatu daitezke. Justok berak
ikastaroetan erakusten du kaikuak nola egin.
«Berde botila deitzen zaion berdea eta beix ar-
gia oso polita geratzen da», gomendatu du.
Tokillaren ordezko proposatzen du Justok,
beroki gisara. 

Bereizgarri gehiago ere bai
Beasaingo Otean lan askoko garaia izaten da
Eguberrietakoa. Dendaren espezialitate na-
gusienetako bat baita, abenduaren 24an janz-
ten diren euskal jantziak. Otea marka pro-
pioa ere badute gonetan eta mantaletan.
Oihaletan arreta berezia jartzen dute, gonak

Artilezko kaiku ponpoiduna abenduaren
24ko kantu eskerako jantzietako bat izan da
urte askoan Euskal Herrian. Klasikoenak, ur-
din ilunak izaten dira, gorri koloreko marraz-
kiekin uztartuta. Euskal Herriko sei herrial-
deetako armarriak (Nafarroa bateratua) edo
euskal sinbologiak (lauburuak edo kateak,
adibidez) irudikatzen dituzte marrazkiek.
Denboraren joanean, kaikuaren kolore kon-
binaketak aldatuz joan dira: beltza eta grisa,
berdea eta zuria.... baina beti, koloreen kon-
trastea bilatuz, irudiak nabarmentzeko. 
Hala ere, denboran iraun nahi duenak ga-

rai berrietara egokitzen jakin behar duela
esaten da. Eta horixe egin dute Beasaingo 
Labores Otea dendan, kaikuei indarra emate-
ko helburuarekin, modako beste kolore ba-
tzuetako kaikuen aukera eskainiz. 
Oteako Udete Justoren esanetan, goierri-

tarrak «klasiko samarrak izanik», beixaren
(triku kolorea deiturikoa) zaleak dira gehie-
nak. «Konbinatzeko erraza izaten da beixa».
Hala ere, arrosak, menta berdea... koloretako-
ak ere aukeran dituzte.

Kaikuetan modako beste 
kolore batzuen aukera 
eskaintzen dute Beasaingo
Labores Otean

Udete Justok gonak eta zapiak diseinatu eta josten ditu. Kolore berritzaileko kaikuak ere badituzte dendan aukeran.

Sortzailea da Justo eta mimoz prestatzen
du Gabonetarako eskaintza. Kolore desberdi-
netako eguzki lorez apaindutako zapiak ere
prestatu ditu aurten goierritarrak dotore
janzteko. 

eta mantalak bereziak eta bakarrak josteko,
oihal konbinazio egokienekin. «Aurten, urdi-
nak eta berdeak ekarri ditut... Azken urteetan
granatea asko erabili izan da eta», aurreratu
du beasaindarrak.

Ikorkotx

Pirritx, Porrotx eta Marimototsek 
ez dute hutsik egingo Ordizian

Goierriko haurren artean oso ezagunak 
eta maitatuak dira Pirritx, Porrotx, Marimo-
tots eta Katxiporretako pailazo lagunak. 
Azken 20 urteetan, Eguberri inguru honetan,
hutsik egin gabe izaten dira Ordiziako Majori
kiroldegian, urteko ikuskizun berria aurkez-
ten. Goierri beheko hiru ikastolak –Ordiziako

Jakintza, Lazkaoko San Benito eta Beasaingo
Andramendi–, Hazia elkartea, Ziburuko Kole-
gioa eta Urruñako ikastolak antolatutako el-
kartasunezko jaialdia izaten da.
Aurten ere bai, Ordizian dute hitzordua 

Pirritx, Porrotx eta Marimotots pailazoek
Goierriko haurrekin. Abenduaren 16an, 
Ez gara jaitsiko ikuskizun berriaren bi ema-
naldi egingo dituzte Majori kiroldegian,
16:00etan eta 18:30ean. Sarrerak aurrez eros-
teko aukera izango da ikastoletan eta antola-
kuntzak zehaztutako gunetan; eta online ere
bai.

‘Ez gara jaitsiko’
Ohi bezala, ikuskizun berria aurkeztera eto-
rriko dira pailazoak Majori kiroldegira. 
Ez gara jaitsiko lan berrian «Marimotots
zuhaitz baten adaburura igo da, han goitik 
lurra hobeto ikusteko. Pirritxek eta Porro-
txek atzetik jarraituko diote. Eta zuhaitzez
zuhaitz eta adarrez adar, espero gabeko le-
kuetara helduko dira».

Sarrerak aurrez eros daitezke  

•• Ordizian.Majori kiroldegian.
•• Lazkaon:Gerriko liburudendan.
•• Beasainen:Antzizar tabernan.
•• Seguran:Elorripe tabernan.
•• Itsasondon: Kaxintane tabernan.
•• Idiazabalen: Izpar dendan.
•• Online: Kutxabank-eko webgunean
eta Katxiporreta.euswebgunean.

•• Prezioa: 9 euro.

Pertsonaia mitologikoak
hizki saltsan ezkutatuta

Basajaun Mari
Lamia

Olentzero Maridomingi
Sugaar Tartalo Sorgina

Emaitzak 50. orrian

Zazpi desberdintasunak aurkitu

Koloretako izarrak

Elurra

Saltokietako erakusleihoak 
apain eta eder

Asier Zaldua 

Xalo

Saltokietako erakusleihoak inoiz baino doto-
reago izaten dira Eguberri garai honetan. 
Herri batzuetan lehiaketak antolatzen dituz-
te merkatari elkarteek eta udalek, besteak
beste, Urretxun, Zumarragan, Legazpin, 
Lazkaon eta Beasainen. Ahalegin handia egi-
ten dute dendariek herritarren arreta berega-
natzeko. Zenbait merkatari elkartek ikastaro
bereziak ere antolatzen dituzte. 
Argazkietan, 2022. urtean Beasaingo (Xalo

jantzi denda, eskuinean) eta Urretxuko eta
Zumarragako (Aixa fruta denda, ezkerrean)
erakusleiho lehiaketa irabazi zituzten era-
kusleihoak ikus daitezke. Irudimenik ez zaie
falta merkatariei. Ricardo Perez Aixako ardu-
radunak zehaztu duenez, beste urte batean,
herritarren saria jaso zuten. 
Aurten ere parte hartzekoak dira, baina Pe-

rezek aitortu duenez, «arreba eta bere lanki-
dea arduratzen dira erakusleihoaz. Ideia be-
raiena izaten da eta nola egin ere beraiek pen-

«Santa Lutzi azokarako 
Gabonetako erakusleihoa
prest izaten 
ahalegintzen gara»
Ricardo Perez
Aixa fruta denda

tsatzen dute. Ondoren, hiruron artean mun-
tatzen dugu. Erakusleihoa kendu, berria ja-
rri... Lan handia dauka». 
Iazko erakusleihoan, Gabonetako pinu,

argi eta opariekin batera, geltokia eta trena
irudikatu zituzten Aixakoek. Aurtengoa iku-
si nahi duenak, Santa Lutzi azoka egunera
arte itxoin beharko du. «Santa Lutzi azoka-
rako prest izaten ahalegintzen gara», dio Pe-
rezek.
Goierriko gainerako dendetako arduradu-

nak ere irudimena lantzen ari dira egunotan,
erakusleihoak ahalik eta apainen jartzeko.
Herritarrek iritzia emateko aukera ere izan-
go dute lehiaketan. Adi beraz!



E G U B E R R I A K

18

Ordiziako kantu eskea 1969an,
Olentzero lagun hartuta

1969ko abenduaren 24an ateratako argazkia
da ondorengoa. Gaur egun ohiko irudia iza-
ten da abenduaren 24an, baina duela 54 urte
ez. Sortu berria zen Ordiziako Jakintza ikas-
tolako ikasle eta irakasleak ikusten dira ber-
tan, Balentxi txistulariaren eta Olentzeroren
laguntzaz. Ordizian Olentzerorekin kantu es-
kea egin zen lehenengo aldia ez bazen ere, le-
henengotarikoa izango zen. Pankarta ere ba-
dute, Ordiziako Txikiak. Zorionak leloarekin.
Horretan ere bada berritasuna, euskaraz ida-
tzita dagoelako. 
Gaur egungo ohitura askoren sortzaile eta

bultzatzaile izan dira ikastolak. Olentzero da
horietako bat. Argazkiko hainbat kide 
argazkiaren aitzakian kafe baten bueltan el-
kartu dira eta oroitzapen «politak eta goxo-
ak» dituztela garbi geratu da. Lehenengo
ikasturtean gaur egun Euskal Pilota elkartea
dagoen tokian ibili ziren. Garagartza plazan
gero... Euskaraz ikastearekin batera, neskak
eta mutilak elkarrekin ibiltzen ziren. «Gaine-
rakoan, ez mahairik, ez aulkirik... lurrean ese-
rita egoten ginen. Asko abesten genuen, jolas-

tu ere bai. Mendi irteerak ere asko egiten ge-
nituen... Aire librean ematen genituen eskola
asko», gogoratzen dute. Hezkuntza sistema
«oso aurreratua» zela azpimarratu dute. 
Horrekin guztiarekin batera, gurasoek eta

irakasleek izan zuten «meritua» goraipatu
dute. «Gurasoek eta irakasleek meritu handia
izan zuten, ikastolen aldeko apustua egin zu-
telako. Alegala zen dena, ez zeukan ofizialta-
sunik. Beti mugan ibili ginen.  Hala ere, gura-
soek ikastolara bidali gintuzten». 
Auzolana ere bazen ikastolen ezaugarria.

«Gurasoak inplikatzen ziren maila guztietan.
Asteburu pasa joaten ginen Zaldibiako depo-
situetako txabolaren batera. Eta han ematen
genituen natur zientziak... Ikastolako jaiak,
bazkari erraldoiak ere egin genituen Oian-
gun».

Gaur egun ohiko 
irudia izaten da 
abenduaren 24an, 
baina duela 54 urte ez

1969ko  argazkia da, sortu berria zen Ordiziako Jakintza Ikastolako ikasle eta irakasleena, Balentxi txistulariak lagunduta. 1963,
1964, 1965ean jaiotako ikasleak ageri dira, andereñoekin batera. Izen batzuk falta dira, baina gehienak hortxe daude zerren-
dan, ezkerretik eskuinera, goitik hasita: 

1. lerroa: Lutxi andereñoa, Alberto de Pedro, Clara Mendizabal,Mari Jose Lasa, Iosune Sarasola, Jon Lonbide,  Ramon 
Balentxi, Xabier Lonbide, Tomas Bosque, Ana Mari andereñoa.  2. lerroa: Begoña Lasa,-----, Xabier Gurrutxaga,-----, Jose Luis
Gurrutxaga,------, Mirian Martinez,------, Iñaki galparsoro, Andoni Eskisabel.  3. lerroa:Andoni Agirre, Elena Oiarbide,-----,-----,
Imanol Iturrioz, Esteban Egilegor ,  Ibon Etxeberria,-----,Aitor Barandiaran, Xabier Salinas, Mari Jose Aldasoro, Jose Luis Ormaza-
bal, Erramun Irastorza, Peio Martinez, Gotzon Korta, Rosa Kerejeta.  4. lerroa: Edorta de Pedro, -----, Nekane eta Andone 
Mujika, ----, Eugenio Arana, Beatriz Ezeiza, Maite Ormazabal, Jon Ander Olangua, Ana Jerique, -----, -----, Tere Sukia. 5. lerroa:
Cristina Unanue, Ana de Pablo?, Gotzon Mintegi, Xabier Lekuona, Belen Esnaola, Coro Bosque, Jon Insausti, Kati Ormazabal,
Miren Sukia.

Artisten lana balioan jartzeko garaia
Opari egokia aukeratzea ez da lan erraza iza-
ten askotan, ideiak bukatu egiten baitira. Bai-
na aukerak asko eta askotaritakoak dira.
Munduan bakarra izango det pieza bat aurki-
tzea izan daiteke aukera horietako bat. Ingu-
ruan dauden artisten artelanak erosi eta opa-

ritzea, artisten lana balioan jarrita.Urrutira
joan gabe, etxe ondoan ditugun artisten lanei
etxeko ateak irekitzea, adibidez. 

Nomadak gaitun artisauen azoka ibiltaria
bi egunetan Lazkaon izango da Biziola fabri-
kan. Emakume sortzaileen Dinagu Kolekti-

Dinagu

boaren X. Nomadak Gaitun! egitasmo ibilta-
ria Goierrira iritsiko da, abenduaren 16an eta
17an. Dinagu kolekbtiko kideei aurreratu du-
tenez, «Euskal Herriko emakume sortzaileak
lan eta lan dabiltza aurten ere Gabonetako
denboraldiari begira. Mari Domingiren lagun,
gure etxeetako opari egile dira asko, eta mimo
eta goxotasunez sortzen dituzte beraien lan
guztiak».
Herriz herri ibiltzen dira emakume artistak

nomadak moduan, eta oraingoan Goierri,
Lazkao aukeratu dute. «Goierriko kontsu-
moa eraldatzeko jaio den Biziola» hain zuzen
ere.  «Gure Gabonetako opariak modu kon-
tziente batean egin ahal izateko parada ezin
hobea izango da», gaineratu dute. 
Denetariko aukera izango da: bitxigileak,

ilustratzaileak, zeramikagileak, jostunak,
kosmetikagileak.... Goierrikoak zein Euskal
Herriko beste toki batzuetakoak. Bi eguneko
azoka izango da, larunbatean 31 sortzaile eta
igandean beste 30. Jarraian duzue  parte har-
tuko duten artista eta sortzaileen zerrenda:
•• Abenduaren 16an. (11:00-14:00 eta 16:30-
19:00): Itzal diseinua, Zatika, Hazi eta Hezi,
Kool, Hartara, Emi  artesania, Laia Varela, Ku-
ttun Arte, Maiur, Tukade Studio, Isla pitxiak,
Biziki, Natural Killer, Kaori, Amlu, Athora
Manthara Oihele, Amalur, Torontile, Mimo-
goxo, Lavandula, Kiribil, Pott Keramika, Harri

‘Made in Urola’ arte eta artisauen
azoka, Zumarraga

Zumarraga Made in Urola egingo da hila-
ren 17an, Euskadi plazan (10:00- 15:00).
Goierri garaiko 45 artista inguru elkartu-
ko dira Made in Urola lelopean. Denetari-
ko produktuak topatu ahal izango dira
bertan:  bisuteria, zeramika, eztia, larrua,
turroiak, eztia, madalenak, scrapbooking,
kalabazak dituzten irudi apaingarriak,
pintura, ilustrazioa, akuarelak, kakorra-
tza, imitaziozko bitxiak swarovski eta mi-
yuki, ehungintza, lore-artea, zura, makra-
mea, etxeko jantziak, literatura...

Koskor, Amesgile, Berexi Art, Ione Larrago,
Malen Pazos, Maduixa, Nauena, Astigoxo
eta Suma Flower.
•• Abenduaren 17an. (11:00-15:00): Leire Sor-
menetik, Ehunduz, Kool, Gorakat, Txatxala,
Gure Galtzerdia, Taiday, Darama, Bihurri,
MrLaspiur, Gigil, Biziki, Madd, Ehule, Izaro
Orbegozo, Hirutxoak, Imz, Nuk Natura,
Akna, Koloreztatu, Osaba Lohiart, Tanta
atelier, Marimatraka, Zizkamizka, Sualma,
Berexi Art, Artizar, Hamarratz eta Kimuri.

Ormaiztegiko Kuko jatetxeak emandako errezetak.

Argazkiak:
Mikel Albisu

Kardua almendrekin eta zezinarekin

OSAGAIAK
(4 lagunentzat)

400 gr. kardu
50 gr. almendra
8 zezina xerra (fin moztuta)
200 gr. esne
200 gr. ur
20 gr. baratxuri
Gatza
Olioa
Piper beltza

Prestaketa
Lehenik kardua ondo garbitu. Azal asko, bel-
durrik gabe, kendu behar zaio, jateko fina ge-
ratu dadin. Bakoitzak bere gustura moztu de-
zake kardua, Kuko jatetxeko Iñaki Telleriak
makilatxoetan mozten du. Puska lodiak ez di-
renez 10 minutuz egostea nahikoa da.
40 gr almendra ondo txikitu, beste 10 gr.

platera apaintzeko gorde. Txikituriko bara-
txuri eta almendra zartagin batean olioare-
kin gorritu. Esnea, ura, gatza eta piper betza
gehitu. 5-6 minutuz egosten eduki eta birrin-
du.
Birrindu ondoren kardua gehitu eta beste

5-6 minutuz egosi.

Aurkezpena
Azpialdean kardua jarri, gainetik puskatuta-
ko edo xerratutako almendrak gehitu eta gai-
nean zezina xerrak jarri.

OSAGAIAK
(4 lagunentzat)

Legatz isatsa hezurrik gabe
4 txipiroi ertain (120-140 gramokoak)
Azalore bat
50 gr. gurin
Tipulin bat

Prestaketa
Txikitutako tipulina eta azalorea gurinetan
egin, tipulina bigundu arte. Ura bota estali
arte eta 20 bat minutuz egosi, azalorea bigun-
du arte. Ondoren birrindu, iragazi eta gatz
puntua eman.
Legatza plantxan egin bi aldeetatik (nahia-

go bada labean ere egin daiteke). 
Aurretik garbitutako txipiroiak ere plan-

txan egin.

Aurkezpena
Beheko aldean azalore krema jarri, gainean
legatz xerrak eta gainean txipiroi bana.

Legatza txipiroiekin eta azalore kremarekin

Gazta urdin tarta eta turroizko izozkia

OSAGAIAK
(4 lagunentzat)

4 arrautza
80 gr. gazta urdin (Mutiloako Telleriarena)
250 gr. esne
100 gr. baserriko esne gaina
100 gr. azukre
200 gr. turroizko izozki

Prestaketa
Osagai guztiak (izozkia izan ezik) irabiagai-
luarekin birrindu. Molde txikiak edo aro indi-
bidualak labeko paperarekin estali eta birrin-
du dugun orearekin bete.

Labean sartu 180ºtan 10 bat minutuz. 

Aurkezpena
Epeltzen direnean moldetik atera, labeko pa-
pera pixka bat ireki eta gainean turroizko
izozki bolatxo bana jarri*. 
*Gabon garaia denez turroizko izozkia erabili
du Iñaki Telleriak, baina norberak bere gus-
tukoa erabili dezake.

Olentzero (I)

Olentzero joan zaigu
mendira lanera,
intentzioarekin
ikatz egitera.
Aditu duenean
negua_hemen dela,
lasterka etorri da
berri ematera.

Horra, horra, 
gure Olentzero,
pipa hortzetan duela
eserita dago.
Kapoiak ere baditu
arraultzatxoekin
bihar meriendatzeko
botila ardoakin.

Olentzero gurea
ezin dugu ase,
osorik jan dizkigu
hamar txerri gazte.
Saiheski ta solomo,
horrenbeste heste,
Jesus jaio delako
erruki zaitezte.

Horra, horra, 
gure Olentzero,
pipa hortzetan duela
eserita dago.
Kapoiak ere baditu
arraultzatxoekin
bihar meriendatzeko
botila ardoakin.

Olentzero begi gorri 
nondik atera duk arrai hori
zorioneko erreketan
arratseko hamaiketan.
Armairuan xagua
haren onduan katua
etxe honetako sariakin
beteko dugu zakua.

Olentzero buru haundia 
entendimentuz jantzia 
bart arratsean 
edan omen du 
bost arrobako zahagia.
Hoi urde tripa haundia 
tragatu baitu
tragatu baitu. 
Hoi urde tripa haundia 
tragatu baitu zahagia.

Olentzero (II)

Olentzero (III)

Horra Mari Domingi

Horra Mari Domingi 
begira horri 
gurekin nahi duela 
kantura_etorri.
Gurekin nahi baduzu 
Kantura_etorri 
atera beharko duzu 
gona zahar hori.

Hatoz, hatoz, 
zure bila nenbilen ni! 
Hatoz, hatoz 
zure bila nenbilen ni!
Hatoz goazen
ta gurtu dezagun
negu gorria,
ongi etorria!
Ongi etorria!

Hator hator

Hator, hator, lagun etxera 
gaztaina ximelak jatera, 
Gabon gaua ospatutzeko 
aitaren eta amaren ondoan.
Ikusiko duk aita barrezka 
amaren poz ta atseginez.

Eragiok, lagun,
aurreko danbolin horri.
Gaztainak erre artean, 
gaztainak erre artean, 
txipli txapla, pum!
Gabon gaua pozik igaro daigun.

Doinua: Pello Joxepe

Gabonetan giro honetan
kalea argiz jantzi da,
mendietako larreek dute
elur zurian dizdira,
astoa ondo kargatu eta
gero uhalari tira,
Olentzeroren hanka_arrastoak
badatozte Goierrira!

Astoa lotu ta eskolara
heldu da uste baino lehen,
atea jo ta galdetu digu:
–Umerik ba al da hemen?
Atea azkar irekitzeko
izan dugu nahiko kemen,
barrura sartu arazi degu
ta poztu da nabarmen.

Ongi etorri Mari Domingi,
Olentzero ta astoa,
hirurontzako prestatu degu
kantu dotore askoa,
gure artean bat bera ere
ez denez izan gaiztoa,
ondo ikasi zazue gure
etxerako arrastoa!

Olentzerori ongi  etorria 

Olentzero ta_astoa basora joan dira
bidean galdu eta haserretu dira (berriz)

Olentzerok astoai belarritik tira,
astoak Olentzerori praketatik tira (berriz)
tira ta tira elkarrenak dira,
tira ta tira konponduko dira.

Olentzero ta_astoa basora joan dira
bidean galdu eta haserretu dira (berriz)

Olentzerok astoai buztanetik tira,
astoak Olentzerori gerrikotik tira (berriz)
tira ta tira elkarrenak dira,
tira ta tira konponduko dira.

Olentzero ta_astoa basora joan dira
bidean galdu eta haserretu dira (berriz)

Olentzero ta astoa

Dringilin dron, Gaur Gabon,
Sabela betea daukat eta
Besteak hor konpon. (bis) 

Maskelu bete, aza egosi,
hori, zuri (e)ta gorriak, 
berehala irentsi neutsazan 
azkenengoko orriak. (bis) 

Dringilin dron, Gaur Gabon, 
Sabela betea daukat eta 
Besteak hor konpon. (bis

Dringilin dron

Kaxka zuri sudur gorri 
mendigaina zuri zuri 
zorionak zorionak 
bertan ditugu Gabonak

Gabonak Gabonak hau zoriona 
bertsotan ari zaigula aitona 
ajaja parrezka dago amona

Kaxka zuri...

Laister Urte berri gaur Olentzero 
alperrontzi mozkor eta tripero 
hor dago sutondoan bero bero.

Kaxka zuri...

Tximini zulotik norbait sartuda 
mutur beltz begi gori aibalio 
Olentzero dela halaxe dio.

Kaxka zuri...

Kaxka zuri

Alaitasun handia
gaur da Olentzero
horrelako gizon bati opa behar zaio
lukainka arraultzarekin
txit atse(e)egin zaio
Kapoiak balirake
"haiek eta nahiago".

Horra nola gabiltzan gu,
euskaldun jendea:
"beti eskean eta beti beharrean" 
Olentzero jaunari 
lagundu nahiean.

Alaitasun handia

Haurtxo polita sehaskan dago

Haurtxo polita sehaskan dago
zapi zuritan txit bero,

Amonak dio ene potxolo! 
arren egin ba lo, lo,

Txakur haundia etorriko da
zuk ez badezu egiten lo

horregatik, ba, ene, potxolo! 
egin aguro lo, lo, 
lo, lo, lo.

Gabon nere maite

Gabon nere maite
ixilik egon zaite
zeruko anaiak
dira bihotz alaiak.
Egin lo, maiteño
bihar arteraino. (berriz)

Gabon alabatxo 
horra hor sehaskatxo 
loorez betea
sartu zaitez maitea.
Egin lo, maiteño
bihar arteraino. (berriz)

Ixilik soinu denak, ixilik txoriak 
umetxoak entzun dezan amaren ipuina. 
Itzal izar eta ilargi bildu leihatilak 
sorgintxoak ez gaitzaten ezagutu bihar.

Loo Lo, umetxoa egin lo lo lo 
ttunkurrunkunttun zozoak dio 
amaren magalean egizazu lo 
gau guztian zerekin nago 
gau guztian zurekin nago

Piztiak bildu dira ilunabarrean 
leizepeko gelatxoan epel epelean 
bihar arte amaitu dira enararen oihuak 
erbitxoaren jolasak kukuen irriak.

Loo Lo, umetxoa egin lo lo lo 
ttunkurrunkunttun zozoak dio 
amaren magalean egizazu lo 
gau guztian zerekin nago 
gau guztian zurekin nago

Lo kanta

Elurra mara-mara ari da
zuritu du mendia
arditxoak sartu dira hotz hotzez
txabol, txabol zaharrean

Nik badaukat bildots txiki bat
hemen sehaskatxoan
baina hau jango dun otsorik
ez da sortu munduan.

Elurra mara-mara ari da
zuritu du mendia
arditxoak sartu dira hotz hotzez
txabol, txabol zaharrean

Elurra mara-mara (1)

Nor ote, Olentzeroren laguna
nor ote, poliki datorrena (berriz)

Gaixorik ere onenen pare,
hemen dugu aurten ere!

Nor ote, Olentzeroren laguna
nor ote, poliki datorrena (berriz)

Bi hanka baino gehio ditu, 
“eskerrak lau dituen” du aditu!

Nor ote, Olentzeroren laguna
nor ote, poliki datorrena (berriz)

Olesera dator gurekin, 
bada ez bada loturik.

Nor ote, Olentzeroren laguna
nor ote, poliki datorrena (berriz)

Zamaz gainezka kaleetan, 
elurra nahiz eguzkitan.

Nor ote, Olentzeroren laguna
nor ote, poliki datorrena (berriz)

Belarri eta buztan luze, 
kexatu gabe gauera arte.

Nor ote, Olentzeroren laguna
nor ote, poliki datorrena (berriz)

Nor ote?

Elurra mara-mara
elurra mara-mara
txof txof txof txof txof txof txof

Leihotik begiratu
dena zuri-zuria

Elurra mara-mara
elurra mara-mara
txof txof txof txof txof txof txof

Leihotik begiratu
elur panpin handi bat
dena zuri-zuria

Elurra mara-mara
elurra mara-mara
txof txof txof txof txof txof txof

Leihotik begiratu
amona dabil dantzan,
elur panpin handi bat,
dena zuri-zuria

Elurra mara-mara
elurra mara-mara
txof txof txof txof txof txof txof

Leihotik begiratu
Olentzero badator,
amona dabil dantzan,
elur panpin handi bat,
dena zuri-zuria

Elurra mara-mara (2)
Ene kantak Ene kantak

Gizon handia hemen duzu
trailara lara trai lara (berriz)

Gure meategiko ikatza
beira, beira olentzero
beira, beira zein polita den (berriz)

Hotzari aurre egiteko
trailara lara trai lara (berriz)

Irri berotsuak banatzeko
beira, beira Olentzero
beira, beira zein goxo zauden (berriz)

Haurrei erakutsi behar
trailara lara trai lara (berriz)

Opari onena lagun bat dela
beira, beira olentzero
beira, beira zein ederra den (berriz)

Gizon handia

Urteko azken eguna
ospatuko duguna
mahatsa jan ala ez jan
datorkiguna bidean (berriz)

Agur urte zaharrari,
ta kaixo berriari.
afalostean ere,
segi kantu kontari

Urteko azken eguna
ospatuko duguna
mahatsa jan ala ez jan
datorkiguna bidean (berriz).

Aukera on guztiei
gogotsu egin leku
3, 2, 1, 12
kanpai hots ditut entzun!

Urteko azken eguna
ospatuko duguna
mahatsa jan ala ez jan
datorkiguna bidean (berriz)

Ongi etorri Urte Berri
Ene kantak Ene kantak

Berrionaren berri emaile,
agur, zuri, Abendua;
esperantzaren atari zara,
iraupen luzez ondua;
betiraunera begira jartzen
diguzu adimendua
kunplitu zaren hortan baitzara
kunplikizun-agindua.
Berrionaren berri emaile,
agur, zuri, Abendua;

Salbamenaren egun alaiak
jadanik erneta dagoz;
behingoz erabat osatzeko den
erreinuaren zain gagoz:
behar zuena etorria da
baina ez etortze osoz,
etorri zena etorkizun da
esperantzaren itsasoz.
Salbamenaren egun alaiak
jadanik erneta dagoz.

Berrionaren berri emaile

Negu gorritik udaberria
atera ohi den antzera
halaxe goaz geldi ta nekez
aro berrian sartzera
itxuraldatuz, eraberrituz;
justiziaren kolpera
jende ta mundu egokituko
gara Jaunaren xedera.
Negu gorritik udaberria
atera ohi den antzera.

Etengabeko Abendu baten,
horrelaxe bizi gara
Jaungoikoaren erreinua noiz
osotuko den hartara;
espero eta nahi genuena
jadanik etorri bada,
Bere legamiz mundu guztia
behar du ondu ta para.
Etengabeko Abendu baten,
horrelaxe bizi gara.

(Bitoriano Gandiaga)

Oles ta oles

1.Oles ta oles etxekotxuak
nik jotzen ditut ateak.
Nik jotzen ditut ateak eta
ondo erantzun jendeak.

2. Agur ta agur, jende nobleak,
berri onen bat dakargu.
Atentzio on bat eduki beza
inork aditu nahi badu.

3.Adan eta Ebak egin zutean
paradisuan bekatu.
Gure neke eta trabajuak
handikan ziran gertatu.

4. Jaun Zerukoak berehalarik
ordutik zuan pentsatu,
denborarekin beharko zala
beste Ebaren bat kreatu.

5.Eba ederra  Joseperekin
Belenen degu topatu.
Hango estalpe pobre batean
eman zioten ostatu.

6.Estalpe pobre horretan zeuden
Jesus, Maria ta Jose.
Gure munduaren ejenplorako
berak nahi zuten halaxen.

7.Hau haizearen epela!
Airean dabil orbela.
Etxe hontako jende leialak
gabon Jainkoak diela.

8.Zapata txuri paperez
euri denean batere ez.
Nagusi jauna, esan bazaigu
hasiko geran edo ez.

9.. Esku txuritan papera
mahian urrez platera.
Lotsa gogorrez heldu gerade,
Jauna, berorren atera.

10.Horrako hor goian izarra
errekaldean lizarra.
Etxe hontako nagusi jaunak
urregorrizko bizarra.

11.Urregorriz du bizarra eta 
zilar zuriko espalda.
Erreal bikoz egina dauka
elizarako galtzada.

12.Etxeko andre zabala
toki oneko alaba.
Bidean nator informaturik
limosnerua zarala.

Olentzero eta Mari Domingirekin
hitzordu bereziak 

Etxeko txikienek hainbeste maite dituzten
Mari Domingi eta Olentzero lan eta lan ari
dira egunotan. Hala ere, haurrekin elkartzeko
tartea hartuko dute. Hitzordu bereziak dituz-
te Ataunen, Legazpin, Zegaman eta Zerainen. 

Ataunen
Abenduaren 23an, bi tandatan, 10:00etan eta
10:30ean, ibilaldi magikoa egingo dute Arala-
rren, Lizarrusti parketxetik abiatuta, Alleku-
ko pagadian barrena. Olentzerori eta Mari
Domingiri gutuna emateko aukera izango da.
Izena eman behar da: Jentilbaratza.eus

Legazpin
Legazpiko Mirandaola burdinolan abendua-
ren 9, 10, 16, 17 eta 23an izango dira Mari Do-
mingi eta Olentzero. Ordutegi zabala egokitu
dute: 10:00 / 11:00 / 12:00 / 13:00 / 15:00 / 16:00 /
17:00 / 18:00 / 19:00 (18:00 eta 19:00etako txan-
datan linterna ekartzea gomendatzen da).

Aurrez txanda hartu behar da (Lenbur.com).

Zegaman
Abenduaren 9an, 10ean, 6an eta 16an Zega-
mako Anduetza museoan izango dira Olen-
tzero. Egun bakoitzean ordubeteko  hiruna
hitzordu izango dira, 10:00etan, 11:15ean eta
12:30ean. Olentzerorekin solasaldia egiteare-
kin batera, talo tailerra ere antolatu dute. 
Informazioa eta izen ematea: 688 623 609 - 
anduetza@gipuzkoanatura.eus.

Zerainen
Abenduaren 16an eta 17an Zeraingo Aizpea-
ko meategira joango dira Olentzero eta Mari
Domingi, 09:45etik 13:15etara. Meatze gunea
bisitatu eta ondoren, eskulana egin eta moka-
dutxoa jateko aukera izango dute. 10 euro or-
daindu beharko da pertsonako; 2 urtetik be-
herako umeentzat dohainik da. Izena eman
behar da: www.zerain.esu/olentzero.

Euskal liburu eta disko azokak
Durangoko Azokaren amaitu ondoren, Goie-
rrin beste hiru euskal liburu eta disko azoka
izango dira abenduaren 15tik 17ra bitartean. 

Ataunen
Abenduaren 15ean 18:00etatik 20:00etara eta
abenduaren 16an eta 17an 10:00etatik
14:00etara, San Martingo herri antzokiko sa-
rreran egokituko dute aurtengo liburu azoka.
Ekintza osagarriak ere izango dira. Ondoan
dagoen dantza aretoan artisaua azoka izango
da hainbat herritarrek antolatuta, eta igande
arratsaldean, 17:00etan Mari Domingi eta al-
txor sekretua haurrentzako antzerkia udalak
antolatuta.

Lazkaon
Abenduaren 15ean (16:30-20:00), 16an
(10:00-14:00) eta 17an (11:00-14:00) azoka
egingo dute plazako pilotalekuan. Liburu
aurkezpen ugari antolatu dituzte: Abendua-
ren 11n, 11:00etan, Aitor Aranaren Lidiaren 
betaurrekoak, udal liburutegian, eta 19:15ean,

Patxi Zubizarretan Sakonean itsasoa ikusten
da eta Loak ezkutatzen duena, Gerriko liburu
dendan. Abenduaren 12an, 18:30ean, Niko
Etxarten elkarrizketa eta saio akustiko labu-
rra, Gerriko txokoan. Abenduaren 13an,
19:15ean, Xabier Mendigurenen Oso latza izan
da, Gerriko liburu dendan. Abenduaren 14an,
11:00etan, Laida Ruizen Elur gorrituaren egu-
nak, Gerriko txokoan. Abenduaren 15ean,
19:30ean, azokan, Irati Goikoetxearen Nor.
Abenduaren 16an, 13:00etan, azokan, Amaia
Telleria eta Laida Ruizen Elur gorrituaren
egunak eta Zuhara, buruhezurren itsasoan.
Abenduaren 17an, 12:00etan, azokan, Eneko
Aizpuruaren Gaueko azken expressoa.

Seguran
Abenduaren 15ean 18:30ean inauguratuko
dute liburu eta disko azoka, Botikaxaharrean;
20:30ak arte egongo da irekita. Abenduaren
16an egun osoan izango da zabalik, 11:00etatik
14:30era eta 17:00etatik 20:30era. Eta aben-
duaren 17an, goizez, 11:00etatik 14:30era.

Eguberri giroko azoka bereziak

Eguberrien atarian, eta urtearen amaieran,
azoka berezi garrantzitsuak izaten dira Goie-
rrin. Urretxu eta Zumarraga eta Ordizia dira
plaza nagusienak, baina Seguran ere izango
da zer erosia.

Urretxun eta Zumarragan, Santa Lutzi
egunekoa [abenduaren 13an],  izango da lehe-
nengoa, eta handiena. Gabonetarako eroske-

tak egiteko plaza garrantzitsua da Santa Lu-
tzitakoa.

Bestetik, Seguran Zopazoka  berezia izan-
go da abenduaren 14an, 17:00etatik 19:00etara
bitartean, Segurako herriko plazan.

Abenduaren azkeneko asteazken goizean,
berriz, abenduaren 27an, urteko azkeneko
azoka berezia egingo dute Ordizian. 

Abenduko kultur proposamenak
Agenda bete-betea dator abenduan Goierrin.
Orain arte jasotako ekintzen bilduma da on-
dorengo lerroetakoa.

Altzaga
•• Abenduaren 15ean. 18:30ean, Aspanogiko
hitzaldia. Ertoetxen.

••Abenduaren 26an. 18:00etan, Ixabel Agirre-
saroberekin Konta ditzagun ipuinak fami-
lientzako kontaketa tailerra. Ertoetxen.

••Abenduaren 24an. 15:00etan, kantu eskea.
18:30ean, Olentzeroren etorrera.

Arama
••Abenduaren 13an. 18:30ean, Harreman osa-

suntsuak lagun artean hitzaldia, Nerea
Mendizabalen eskutik. Iriarte aretoan.

••Abenduaren 13an. 18:30ean, Harreman osa-
suntsuak lagun artean hitzaldia, Nerea
Mendizabalekin, Iriarte aretoan. 

••Abenduaren 15ean 16an.Birziklapen taile-
rra, Iriarte Aretoan.

••Abenduaren 17an. 10:00etan, herriko ekoiz-
le eta artisauen Gabonetako azoka. Plazan.

••Abenduaren 23an. 19:00etan, Olentzeroren
etorrera.

••Abenduaren 24an.09:30ean, kantu eskea.
•• Abenduaren 29an. 18:00etan, Maridomin-

giren kondaira ipuin kontaketa, Miruren
eskutik. Iriarte aretoan.

Ataun
••Abenduaren 15etik 17ra.Euskal liburu eta
disko azoka, San Martingo Antzokian. 

••Abenduaren 15ean. 22:00etan, kontzertua:
Ramada Inn, Txopet eta Bris. Oargin.

••Abenduaren 17an. 17:00etan. Mari Domingi
eta altxor sekretua haurrentzako antzer-
kia. San Martingo antzokian.

••Abenduaren 30ean. 10:00etan,  San Martin-
go frontoian euskal mitologian oinarrituta-
ko jolasak eskainiko ditu Jokai taldeak.

Beasain
•• Abenduaren 13an. Irakurle taldea, 18:30.
Uxue Apaolazaren Bihurguneko nasa. Udal
liburutegian.

•• Abenduaren 16an. 16:30ean, Aurtzakako
umeen dantza emanaldia. Usurbe Atzo-
kian.

•• Abenduaren 16an. 18:00etan, 22. Goierriko
artisten topakea erakusketaren inaugura-
zioa, Igartzako Burdinolan.

•• Abenduaren 17an. 17:30ean, Loinatz Abes-
batzaren kontzertua, 19:00etan. Loinazko
San Martin basilikan.

•• Abenduaren 23an. 11:00etan, II. Beasaingo
Ekaitz erraldoien eta buruhandien konpar-
tsaren  eguna.

••Abenduaren 23an.Ostadar dantza taldea-
ren jaialdia, 19:30ean, Usurbe Antzokian.

••Abenduaren 24an. 12:00etan Olentzero eta
Mari Domingiri ongi etorria plazan.
12:30ean, Beasaingo joaldunak. 18:00etan,
kantu eskea, Zapatari kaleko errotondatik.

••Abenduaren 26an. 18:00etan, Pon ta pa an-
tzerkia haurrentzat, Loinazko San Martin
plaza azpian.

•• Abenduaren 27an. 20:15ean, Goieniz zine
klubaren Gau Laburra. Usurbe Antzokian.

••Abenduaren 28an. Kukai dantza taldearen
Hnuy Illa, 20:00etan, Usurbe Antzokian.

•• Abenduaren 29an. 20:30an, Tu Tum Platz
bakarrizketa. Usurbe Antzokian.

Ezkio-Itsaso
•• Abenduaren 9an. 18:30ean, Mundua lau za-

poretan margotuta erakusketa, dastatu
gazta pintxoa sagardo txotx batekin eta
ezagutu Igartubeiti baserri museoa. Doan.

Gabiria
•• Abenduaren 24an. Etxez etxe gabon eske-
an ibiliko dira herriko talde ezberdinak egu-
berri eguna alaituz.

•• Abenduaren 31n. 17:30-18:00 aldera hasita
bola tiraldia.

Idiazabal
•• Abenduaren 13an. 17:00etan, txokolate
jana eta bingo saioa. Jubilatuen elkartean.

•• Abenduaren 15ean. 18:30ean Goierriko ber-
tsolarien saioa: Aratz Igartzabal, Eneko
Araiztegi, Oihana Iguaran, Maddi Aiesta-
ran, Aitor Sarriegi eta Iban Urdangarin. 
Guraso Elkartean. Doan.

•• Abenduaren 17an. 11:00etatik 14:00etara,
Alaken azoka. Igarondo pilotalekuan.

•• Abenduaren 21ean. Afaria Jubilatuen El-
kartean. Aurrez izena eman behar da.

•• Abenduaren 22an. 17:00etan, Mari Domingi
eta altxor sekretua. Zelaako kiroldegian.

•• Abenduaren 22an. 19:30ean, herri arteko
Dantza Topaketa. Igarondo pilotalekuan.

•• Abenduaren 23an. 18:30ean, Zuhaitz Gu-
rrutxagaren Futbolistok Guraso Elkartean.

•• Abenduaren 24an. 19:00etan, Olentzeroren
etorrera, plazan.

•• Abenduaren 26an. 16:30an Sukaldaritza
tailerra LH6ko ikasleentzat. Gaztelekuan.

•• Abenduaren 28an. 11:00etan Sukaldaritza
tailerra DBH2-3ko ikasleentzat. Gaztele-
kuan.

•• Abenduaren 29an. 22:00etan, Kalakan. 
Zelaako kiroldegian. Sarrera: 10 euro.

Itsasondo
•• Abenduaren 24an. 12:00etan, Mari Domin-
gi eta Olentzero.

•• Abenduaren 27an. 17:00etan hasita, Gabo-
netako apaingarrieneskulan tailerra. 
Pilotalekuan (hotz handiarekin, haur txo-
koan).

•• Abenduaren 28an. Txuri- Urdinera irteera
(DBHko ikasleak). 

Lazkao
•• Abenduaren 11tik 16ra bitartean, Ruanda-
ko jaialdia: Bidezko merkataritzako pro-
duktuen salmenta, Erakusketa gelan aste-
lehenetik ostiralera: 16:30-19:30. Larunbate-
an: 12:00-13:30 eta 17:00-19:30.

•• Abenduaren 12an. 18:30ean, Niko Etxart
musikariaren hitzaldia eta kantaldia. Gerri-
ko Txokoan.

•• Abenduaren 13an. 21:00etan, Nacido en
Gaza. Arerian.

•• Abenduaren 15tik 17ra, liburu azoka. (Egi-
taraua 42. orrian).

Legazpi
••Abenduaren 16an.  12:30ean, Atzoko Hegial-

de liburua aurkeztuko du Felix Ibargutxik.
Latxartegi aretoan.

•• Abenduaren 16an. 17:00etan, Alaitasuna
Errondailaren kontzertua. Santikutz egoi-
tzan.

••Abenduaren 16an. 19:00etan, Txost taldea,
Brinkolako Saloian.

••Abenduaren 22an. 19:00etan, Euskal mago-
en magia gala: Potx Magoa, Maria Arandia,
Peio Rivas eta Eneko Gutierrez. Latxartegi
aretoan. Sarrera 5 euro.

•• Abenduaren 22an. 20:00etan, Santikutz
Abesbatza eta Legazpi Musika Bandaren
Gabon kontzertua. Parrokian.

••Abenduaren 24an. 17:00etan, Mari Domin-
gi eta Olentzero.

••Abenduaren 29an. 18:30ean, Korosti dantza
taldearen Gabon jaialdia. Urbeltzen.

•• Abenduaren 30ean. 12:30ean, Goiz Deia
Txistulari taldearen Gabon kontzertua,
Kale Nagusian.

Legorreta
••Abenduaren 16an.Gaztetxearen urteurre-
neko festa. Egun osoko ospakizuna.

•• Abenduaren 17an. Goizean, Marbileko
(Haiti) eskola politeknikoaren aldeko elkar-
tasun azoka.

••Abenduaren 17an. 19:00etan, Sattok anto-
latuta, Lorelei taldearen kontzertua. Herri
Antzokian.

••Abenduaren 20an. 18:00etan, Betzaida Ur-
tazaren Zuriñe ipuin kontaketa. Kultur
Etxeko goiko solairuan. 3-8 urte arteko hau-
rrentzat.

•• Abenduaren 23an. 19:00etan, Sagastita-
rrak antzezlana. Herri Antzokian. Sarrera
10 euro, aurrez salgai udaletxean.

••Abenduaren 24an. 10:00etan, Olentzeroren
etorrera gaztetxetik. 12:30ean, Eleku abes-
batza kantari. 18:00etan Zubiaurretik, pre-
soen aldeko eskea.

••Abenduaren 27an.Goizean zehar, gazteei
zuzenduta, Konkisa.

••Abenduaren 27an. 19:00etan, bertso-klown
saioa. Herri Antzokian. Klowna: Beatriz
Egizabal. Bertsolariak: Maialen Lujanbio,
Nerea Ibarzabal eta Sustrai Colina. 

••Abenduaren 29an.Goizean zehar, gazteei
zuzenduta, Konkisa.

••Abenduaren 29an. 17:00etan, Teilatupean
haur ikuskizuna, Herri Antzokian. 

Haurrentzako parkeak   

••Beasainen.Abenduaren 27an eta 28an,
11:00etatik 14:00etara eta 16:00etatik
19:30era. Antzizar kiroldegiko pilotale-
kuan.
•• Idiazabal:Abenduaren 28an eta 29an,
Gabonetako haur parkea. Igarondo pi-
lotalekuan, 11:00-13:00 eta 16:00-19:00.

•• Abenduaren 29an. 23:00etan, Marranita
txapelketa, Aldapa Haundi elkartean.

Mutiloa
•• Abenduaren 24an. Olentzeroren etorrira
eta kantu eskea.

Olaberria
•• Abenduaren 24an. 09:00etan, Olentzero
kantari aterako da. 12:30ean Olentzero eta
Mari Domingiri harrera, udaletxean. 
Ondoren, hamaiketakoa eskainiko dute 
Arkupe elkartean.

••Abenduaren 26tik 29ra. Txikientzako Ga-
bonetako udalekuak.

•• Abenduaren 27an. 16:00etatik aurrera,
multi kirol eguna, LH4tik aurrera, Ihurreko
kirolgunean.

••Abenduaren 29an. 1400etan abiatuta, Sal-
ting Iruñara irteera.

Ordizia
••Abenduaren 13an. 18:30ean, Luis Mª de Jua-
nen Bakardadea liburuaren aurkezpena.
D’elikatuzen.

•• Abenduaren 14an. 17:00etan, Aioko txo-
txongiloak. Herri Antzokian. 

••Abenduaren 14an. 18:30ean, Salvador Arrio-
laren Entre robles y ahuehuetes liburuaren
aurkezpena, D’elikatuzen.

••Abenduaren 15ean. 10:30ean, Ataungo Aia-
ko Erroipe Interpretazio zentrora irteera.

•• Abenduaren 16an. 16:00etan eta 18:30ean
Pirritx, Porrotx eta Marimotots pailazoen
Ez gara jaitsiko ikuskizun berria. Majori ki-
roldegian.

••Abenduaren 17an. 18:00etan, Emotio talde-
aren Gabonetako kontzertua. Parrokian.

•• Abenduaren 20an. 10:00etan, 25. Txistorra
lehiaketa, udaletxe azpian.

Ormaiztegi
•• Abenduaren 20an. 17:00etan, ipuin konta-

laria. Liburutegian.
•• Abenduaren 21ean. 18:00etan, jubilatuen

txistorra jana. Gizarte etxean.
•• Abenduaren 22an. 18:00etan, Gabonetako

kontzertua, Elizan.
•• Abenduaren 24an. 11:30ean, Gabon kantak

Olentzero eta Mari Domingiri. 18:30ean,
Olentzero eta Mari Domingiren etorrera
plazan. Ondoren, gaztaina jana, eliz atarian.

•• Abenduaren 27an eta 28an. 11:00etan, hau-
rrentzako tailerra, Zumalakarregin.

Segura
•• Abenduaren 9an. 12:00etan, Ipuin, bertso

eta marrazki lehiaketako sari banaketa. 
Botikaxaharrean.

•• Abenduaren 12an. 19:00etan, literatura ter-
tulia. Aingeru Epaltza Ruiz de Aldaren Erre-
tzaile damutuen konpañia. Liburutegian.

•• Abenduaren 14an. 17:00etatik 19:00etara,
Gabonetako Zopazoka.

••Abenduaren 15etik 17ra.Euskal liburu, dis-
ko eta jostailuen azoka. Botikaxaharrean.
16an, argazki lehiaketako sari banaketa eta
Azpilla dantza elkartekoen saskiaren zoz-
keta.

•• Abenduaren 21ean. Gaztaina eta txistor
jana Jubilatu elkartean.

•• Abenduaren 23an. 17:00etan, helduentza-
ko amona janzteko buruko zapi tailerra,
Naroa Izagirre Telleria segurarraren esku-
tik. Kultur etxean.

•• Abenduaren 24an. 18:00etan, Olentzero eta
Mari Domingiren etorrera Lastala aldetik.
Ondoren plazan, haur jaio berriei ongi eto-
rria, Azpilla dantza taldea eta korua.

•• Abenduaren 25ean. Txistularien Alborada.
•• Abenduaren 29an. Tramankulu elkartea-

ren eskutik Gozamenez, zentzumenen pla-
zerean Scape Room-a, 15-18 urte bitarteko-
entzat.

•• Abenduaren 31n. 08:00etan, Aizkorrira
mendi irteera eta 09:00etan Santa Barbara-
ra mendi irteera.

Urretxu
•• Abenduaren 20an. 19:00etan, Ekhi Lam-

bert musikaria. Udaletxeko sarreran.
•• Abenduaren 24an. 18:00etan, Goiargi abes-

batzaren Gabonetako kalejira.

Zaldibia
•• Abenduaren 24an. Goizean, eskolako fami-

lien kantu eskea. Ondoren, gaztaina jana.
•• Abenduaren 28an. Goizean, Etxean goxo

txotxongilo ikuskizuna, Rosa Martineze-
kin. Antzokian.

•• Abenduaren 29an. 11:00etan, Nai malabari-
sa ikuskizuna haurrentzat. Antzokian.

Zegama
•• Abenduaren 16an. 19:00etan 38. Eguberri

jaialdia, San Martin parrokian, Orkatz, 
Orkatz Gazte eta Orkatz Txiki abesbatze-
kin.

•• Abenduaren 22an. 17:00etan Olentzero eta
Mari Domingi herri eskolara joango da.

•• Abenduaren 22an. 18:30ean. Olentzero,
Mari Domingi eta astoari ongi etorria 
Anduetza parketxearen atarian. Ondoren
kalejira plazara Tobera Musika Eskolako
triki zein pandero joleekin eta gaztelekuko
kideen laguntzarekin. 

•• Abenduaren 24an. 11:00etan,  haurrak 
Gabon kantak abesten ariko dira. 18:00etan,
Olentzerorekin eta Mari Domingirekin 
Gabon eskea Olaran auzotik.

•• Abenduaren 25ean. 13:00etan, Eguberri
eguneko meza, Orkatz abesbatzarekin.

••Abenduaren 28an. 16:00etan, Jokai jolasak
eskolako gimnasioan eta patioan.

••Abenduaren 31n.08:00etan, Aizkorrira. 

Zerain
••Abenduaren 24an. 8:45ean autobus gelto-
kian elkartutik abiatuta, kantu eskea.
19:00etan, Olentzerori eta Mari Domingiri
ongi etorria. Haurrek eta Uharka abesba-
tzak gabon abestiak abestuko dituzte eta
herriko  dantzariak dantza egingo dute. On-
doren, Olentzerok eta Maridomingik, goxo-
kiak eta gaztainak partituko dituzte. Gazte
taldearen saskien zozketa. 

Zumarraga
••Abenduaren 13an.Santa Lutzi azoka.
••Abenduaren 10an. 18:00etan, Luzio Gabi-
riaren omenezko bertso jaialdia: Andoni
Egaña, Uxue Fernandez, Julio Soto eta Ga-
razi Navarro. Zelai Arizti aretoan.  10 euro.

••Abenduaren 16an. 19:00etan, Emakume-
kok* jaialdia. Zelai Arizti aretoan.

••Abenduaren 17an. 10:00etatik 15:00etara,
arte eta artisautza azoka. Euskadi plazan.

••Abenduaren 17an. 19:00etan Zumarragako
Musika Bandaren Gabonetako kontzertua
Goiargi abesbatzaren eta Oier Gaston orga-
no jotzailearen partaidetzarekin. Jasokun-
de Andre Mariaren parrokia.

••Abenduaren 23an. 19:30ean, Txistu kon-
tzertua. Beloki pilotalekuan.

••Abenduaren 24an. 18:00etan, Goiargi abes-
batzaren Gabonetako kalejira.

••Abenduaren 27an. 19:30ean, Kadira musika
taldea. Antioko Interpretazio Zentroan. 

•• Abenduaren 30ean. 19:00etan, Goiargi
abesbatzaren Gabonetako kontzertua.
Mertzedariatar Lekaimeen elizan.

••Urtarrilaren 4an. 17:00etan, Kiki, Koko eta
Moko pailazoen Irribarreak barra-barra
ikuskizuna. Zelai Arizti aretoan.

San Silvestre lasterketak  

•• Beasainen. 12:00etan, Loinazko San
Martin plaza azpitik. 10 km. 10:00etan
haurren lasterketak.
••Legorretan: 12:00etan, 3,4 km.
••Lazkaon: 12:30etan, 5 km. 11:30ean, hau-
rren korrika saioak.

••Urretxu-Zumarragan: 16:30ean, biko-
teka, mistoa, 5 km.

•• Legazpin: 17:00etan,  bakarkaka nahiz
bikoteka (mozorrotuta).

•• Zegaman: 17:30ean, 5 km. 17:00etan,
haurrak.

••Ordizian: 18:30ean, Plaza Nagusitik, 6
km; aurretik, haurrak.

Denbora-pasen emaitzak






